
 

 

Rev. sur Benedetg Venzin protonotar apostolic 
CR 1947, pag. 41 

Cun gronda legria han ton il clerus digl uestgiu de Cuera sco surtut il pievel 
romontsch udiu la legreivla nova, che nies reverendissim vicari general Gion 
Benedetg Venzin seigi vegnius numnaus da Ruma protonotari apostolic. Sch'il 
Calender Romontsch vul presentar il distinguiu sacerdot dil Segner a ses lecturs ed a 
sias lecturas, ei quei zun ludeivel, pertgei sur Venzin ei in cauld amatur dil pievel 
romontsch ed ha neu e neu fatg honur a quel. 

El ei naschius il schaner 1892 sisum la Surselva, a Selva. Leu ha el passentau sia ventireivl'affonza. Da 
pign ensi ha el empriu de luvrar e barhar. Igl unviern mava el a scola e leu vegneva empriu. Finida la 
scola gidava el sil funs, mava magari la stad ad alp. Leu vevi el da buob fatg ina tala prova, ch' el fuvi 
vegnius schi grass e rodunds ch'ins strusch vesevi ils egls, tuttavia cu el rievi, quei che succedevi gia lu 
ualti savens. El ha denton nuota tralaschau ded arver ils egls, ha gia si Tujetsch empriu de dumignar 
las difficultads della veta muntagnarda. E quei ei stau bien per tut siu avegnir. Varghentai ils onns de 
scola primara ha il nunemblideivel plevon de Tujetsch sur canoni Gudegn Engler cussegliau de schar 
studiar il talentus mattatsch. Las difficultads dils studis gimnasials ha el surventschiu levamein el 
collegi de Sarnen ed ei serendius, suandond il clom dil Segner, el seminari de S.Leci a Cuera. 
Beinenqual ei sesmarvegliaus de quella viulta en sia veta, pertgei el udeva buca mo tier ils pli talentus, 
mobein era tier ils pli leghers denter ses conscolars, ed era perquei adina beinvesius en societad. 
El seminari de S. Leci ha el absolviu ses studis de teologia sut ils renomai professers mgr. Gisler, 
Niederberger e Mader. El ei senezigiaus de quels onns de studi per acquistar ina vasta savida ella 
scienzia divina, per ella veta sacerdotala saver purtar quella viaden el pievel carezau. Il fenadur 1917 ha 
el celebrau sia sontga messa nuviala. Siu emprem post ei stau la pleiv de Breil. Cheu ha el luvrau cun 
fiug ed anim giuvenil dapi 1918-1932, el ver senn dil plaid in bien pastur, valent predicatur ed 
educatur. Ei dat forsa strusch ina scantschala en Surselva dalla quala ano el vess buca perdegau al 
pievel e consolau e confortau quel cun premura sacerdotala. Beinduras menava el era la plema e nus 
legin ton el «Tagblatt» sco ella «Romontscha» e surtut ella «Vusch dils Mats» ses artechels screts e 
dictai d'ina vera carezia pastorala. 
Nuota de smarvegliar che mgr. Luregn Matias d.p.m. ha clamau el a Cuera e designau el per successur 
de sur Caminada sco custos della catedrala de Cuera. Per Daniev 1933 ha el surpriu la greva pleiv de 
Cuera. E quel che veva da pign ensi empriu de luvrar e barhar e de dumignar las diificultads, ha fatg il 
medem a Cuera. Cuninaga ha el acquistau cheu la stema e carezia della populaziun entras sia premura, 
sia prudientscha e siu senn social. Igl ei enconuschent, ch'el ha suenter strusch treis onns baghegiau la 
biala baselgia dil Ss. Salvader a Cuera. Beinsavend ch'ils auters organiseschan nossa glieud, sche nus 
tralaschein de far quei, eis el seprius en per las organisaziuns de luvrers e luvreras e della 
giuventetgna. Ina immensa summa de lavur che mo quel sa appreziar, che ha sez giu de far cun uniuns 
ed organisaziuns. Suenter la stentusa lavur dil di, serender la sera en in local e puspei leu menar la 
barca entochen viaden ella notg, ed adina porscher enzatgei che interessescha quella glieud, quei ei 
lavur zun stunclentusa che damonda ferma gnarva e bien stumi. 
Mo nies sur Benedetg vess aunc fatg dapli ella pastoraziun, sche mgr. Christianus vess buca clamau el 
sin in scalem aunc pli elevau e designau el per siu agen successur sco decan della catedrala e vicari 
general digl uestgiu. Sco tal ha el era prestau gronda e conscienziusa lavur ed ei oz il maun dretg de 
monsignur. Nus selegrein dacormein che mgr. Christianus ha fatg attents a Ruma sin quei meriteivzl 
collaboratur, e che Roma ha buca targlinau ded undrar el culla distincziun la pli honorifica ch'ei dat sut 
il grad ded uestg. In pli dign deva ei strusch egl entir uestgiu. 
Il Calender Romontsch e tuts ses lecturs gratuleschan dacormein al niev prelat e giavischan ad el aunc 
biars dis ed onns de robusta sanadad e prospereivel operar sin siu ault post.  

J.C. 

Monsignur Benedetg Venzin 1892 – 1955 
CR 1956, pag 60 

Ils 16 d'uost han il tuchiez della catedrala e, tenor veglia isonza, il zenn grond de 
S.Martin, purtau viadora alla populaziun de Cuera la tresta nuviala, che monsignur 
Benedetg Venzin, decan dil capetel catedral, seigi morts. Ina mort prematura haveva 
clamau la sera avon el, igl anteriur vicari general de nies uestgiu, vi tier Nessegner. 
Ei pareva in mument strusch pusseivel che quella statura aulta, robusta e franca 
hagi stuiu suttacumber aunc ella stad della veta ad ina dira e criua malsogna. Il 
december 1952 havevan las gasettas dau novas che msgr. Venzin seigi seretratgs 
dagl uffeci de vicari general. Ina paralisa, che era s'opponida a tuttas tentativas ed a 
tuts sforzs dils miedis, haveva ligiau el vid il letg ed isolau el da siu extendiu camp 
de lavur. Dall'entschatta enneu era quella cumpignada da grevas dolurs, che ha
consumau plaunet, el decuors de tschun onns, tut las forzas dil malsaun. Cun la 
persuna de msgr. Venzin ha la diocesa piars in superiur fetg preziau e capavel, la 
Surselva in de ses pli prominents augsegners.      

n 

Sur decan Venzin ei naschius ils 13 de schaner 1892 a Sutcrestas, il vitg d'unviern de Selva, ussa 
disfatgs. Sia casa nativa sesanflava paucs pass sur la caplutta de Nossadunna digl Agid, igl allontanau e 
tgeu sanctuari de pelegrinadi de Tujetsch. Il bab, Vigeli Venzin, fageva il pur sco tuts el pign vischinadi. 
El ei morts fetg baul, aschia ch'ei ha tuccau alla mumma, Rosa n. Simonett de Casura enta Medel, 
d'haver persula il quitau per la numerusa famiglia. Senza seschar scuraschar ha ella priu sin sesezza la 
dubla lavur e responsabladad, sefidond dil Segner. Ed il Segner ha gidau. Igl ei iu bein. Il tschiel ha 
schizun tarmess ina benedicziun tut speciala en famiglia, clamond il fegl Benedetg al sacerdozi. Sur 
Gaudenz Engler, il plevon de Sedrun de lezzas uras, haveva entruidau il svegliau ed intelligent scolar al 
collegi dils paders benedictins a Sarnen. Leu ha il Benedetg battiu l’entschatta cullas difficultads de 
mintga student romontsch. Igl ei denton buca iu ditg, ch'el marschava, ensemen cun in amitg, alla 
testa della classa. El era in student spir veta e forza, activs en scola e leghers en cumpignia, bugen 
vesius da tuts. Sco fervent commember dell'Uniun studentica svizzera ha el presidiau la Subsilvania e 
pli tard, a S.Glieci, la Renania, la Curiensis ded oz. Per ils davos onns de Sarnen ha el enconuschiu 
endretg la clamada sacerdotala en siu intern. Suenter ina oreifra matura va el, igl atun 1914, a Cuera el 
seminari. Monsignur uestg Georgius ordinescha el spiritual treis onns pli tard, ils 22 de fenadur 1917. 
Il di de messa nuviala a Sedrun ei stau in di d'intima legria per el, per la mumma ed ils ses e per 
gl'entir pievel tujetschin. Ei haveva, per allegar en quei connex, dau avon la messa nuviala de sur 
Benedetg Venzin tschun onns ora negina messa nuviala en tiara romontscha. 
38 onns ha sur Venzin astgau survir al Segner sco spiritual. Ed el ha fatg quei senza reserva, cun 
gronda carezia per la pastoraziun e promtezia per tut las incumbensas de ses superiurs. Dall'entschatta 
enneu han quels demussau viers el gronda confidonza. Nus vesein quei dal fatg, che monsignur uestg 
tarmetta el gia dal seminari sco plevon el grond vischinadi de Breil. 14 onns pastorescha sur Benedetg 
quella pleiv. Ils parochiants de Breil vegnan strusch ad emblidar ton spert lur anteriur augsegner. Sur 
Venzin era in plevon popular, in valent predicatur, in habel mussader en scola ed in menader della 
giuventetgna, in prudent cussegliader ed in bien pastur dils malsauns. Ses priedis e las diversas 
publicaziuns de lezs onns demuossan in bien senn per l’historia e carezia per la tradiziun religiusa 
romontscha. Per satisfar ad in grond basegns de nies pievel haveva el priu a mauns, cuort avon che 
vegnir clamaus a Cuera, l’ediziun d'in niev legendari. Ina lavur vasta e minuziusa, che sur Balzer 
Pelican, plevon a Dardin, ha lura continuau, mo deplorablamein buca pudiu finir avon sia mort. 
La stad 1932 cloma monsignur uestg Luregn Mathias sur Venzin el capetel catedral sco canoni 
residenzial e surdat ad el la pleiv de Cuera. Ils dus decennis, che sur canoni Venzin ha operau a Cuera, 
ein stai trasatras onns de stentusa lavur. Igl onn 1935 ha el baghegiau la baselgia dil Salvader. Ina 
premura e vigilonza particulara per la casa de Diu muossa buca mo quella gronda ovra, mobein 
remarcan ins tras tut siu sacerdozi. Aschia ha el gia si Breil renovau il chor ed ils altars della baselgia 
parochiala e dellas capluttas. Cun bien maun ha el pli tard, sco vicari general, empalau ils sforzs dils 
catolics spatitschai ella diaspora, nua ch'ei setractava de finanziar ed ereger ina nova baselgia. Igl ei 
buca il davos siu meret che l’unfrenda dil giubileum en favur dil seminari ei stada gronda ed ha era 
lubiu la restauraziun della veglia e biala baselgia premonstratensa. Cu Selva, siu vitg patern, al qual el 

era attaschaus cun tut cor, ei daventaus in'unfrenda dellas flommas, ha el collectau e rimnau per la 
plascheivla baselgietta, che sesaulza oz sur il niev Selva, la summa de varga 30'000.- francs. Sur 
Venzin ei sededicaus ella pleiv de Cuera bia allas uniuns parochialas. 14 onns eis el staus president 
della scola dil »Hof«. Siu beinvuler e sia maniera concilianta fagevan el beinvesius e stimaus era tier 
persunas ed instanzas d'autra confessiun. 
Il december 1941 daventa el vicari general. Sia liunga experientscha, ses duns, sia constituziun ferma e 
sauna, sia energia e siu maun speditiv havevan fatg ded el il spiritual ordvart qualificau per quei uffeci. 
Bunamein diesch onns eis el staus il fideivel gidonter de monsignur uestg Caminada ell'administraziun 
della vasta diocesa de Cuera. Igl onn 1946 ha papa Pius XII numnau el protonotari apostolic. Nus 
vulein en quest liug buca emblidar sia collaboraziun en favur della caussa romontscha. Endisch onns 
eis el staus per la Romania ella suprastonza della Ligia Romontscha. 
Il december 1950 ha ina tragica sort mess el sil letg de malsogna, ch'el dueva buca bandunar pli. Gest 
el, il luvrer nunstunclenteivel e sin grev post, ha Niessegner clamau agl apostolat dil pitir. Igl ei stau 
sco la lavur in apostolat en survetsch della sontga baselgia. La sera de Nossadunna d'uost, sia fiasta 
preferida, eis el, il veneratur de Nossadunna, il pelegrin de Lourdes a Ziteil, spartius ella pasch dil 
Segner. Siu tgierp ruaussa ell'umbriva dil venerabel dom de Cuera. El possi esser arrivaus, nus 
augurein quei ad el, ella ventira de l’autra veta senza suffrir. Il viandont denton, cunzun ord tiara 
romontscha, che passa sper sia fossa frestga vi per entrar ella catedrala, datgi ils plaids de s. Paul: 
»Seregurdei de vos superiurs, che han annunziau a vus il plaid de Diu« (Hebr. 13, 7).  

G. P. 

